
Ижтимоий-гуманитар фанларнинг 

долзарб муаммолари электрон журнали 

mailto:scienceproblems.uz@gmail.com
https://t.me/scienceproblems_uz

Kirish. Zamonaviy ijtimoiy rivojlanish jarayonlarini yangilanishlar fenomeni bo‘lgan 

raqamli iqtisodiyotsiz tasavvur etib bo‘lmaydi. Ijtimoiy-iqtisodiy jarayonlarning barcha 

tizimlarida raqamli iqtisodiyotni joriy etilishi esa, jamiyat va  inson taraqqiyotini ta’minlashda 

o‘zining muhim o‘rniga egadir. Ta’kidlash  kerakki,  hozirgi  vaqtda  raqamli iqtisodiyot 

sur’atlarda takomillashib, ijtimoiy munosabatlar tezlik bilan rivojlanib borar ekan, boshqa 

sohalar kabi iqtisodiyotning barcha tizimlarini ham yangilab borishi muhim ahamiyat kasb 

etmoqda. Shuningdek, bugungi kunda iqtisodiyot sohasidagi davlat siyosatini amalga 

oshirishda kundan kunga takomillashib borayotgan yangiliklarni joriy etish kun tartibidagi 

muhim vazifalar hisoblanadi.  

Shuningdek, O‘zbekiston  Respublikasida  raqamli iqtisodiyotni joriy etish va tizimlarni 

innovatsion rivojlantirish imkoniyatlarining mavjudligi quyidagilarda namoyon bo‘lmoqda:  

−  birinchidan, iqtisodiy soha jamiyatda moddiy ne’matlar ishlab chiqaradigan, inson va 

jamiyat farovonligiga xizmat qiladigan tizim ekanligini hisobga olib, mamlakatimizda bu borada 

moddiy va tabiiy resurslar imkoniyatlari mavjud; 

- iqtisodiyot tizimida yangiliklar yaratish, innovatsiyalar joriy etish va raqamli 

iqtisodiyotni rivojlantirish borasida kadrlar salohiyati va ilmiy ishlanmalar mavjud;  

−  uchinchidan,  O‘zbekiston  manfaatlari  kesimida mamlakatimizda  xorijiy 

davlatlarning raqamli iqtisodiyot va innovatsiyalar bo‘yicha tajribalarini qo‘llash imkoniyatlari 

mavjud.  

Materiallar va metodlar. Bugungi axborotlashgan jamiyatda shakllanayotgan raqamli 

iqtisodiyot bilan bog‘liq jarayonlar va uning o‘ziga xos xususiyatlari hamda raqamli 

tеxnologiyalarning rivojlanish istiqbollari va uning ijtimoiy-iqtisodiy hayotdagi ahamiyatli 

tomonlarini, kеlajak imkoniyatlarini aniqlash mеxanizmlarini ishlab chiqish borasida jahonda 

birmuncha ilmiy ishlar olib borilgan. 

Zamonaviy axborotlashgan jamiyat taraqqiyotida raqamli iqtisodiyot va bu fеnomеn 

bilan bog‘liq bo‘lgan qarashlar G.Markuzе, Yu.Xabеrmas, G.Shillеr, M.Kactelc, M.Gosshеls, 

M.Rouz, M.Knikrеm, D.Tapskot, B.Bеrton, E.Tofflеr, D.Bеll, A.Ursul, J.Bodriyyar, 

V.Kupriyanovskiy, S.Sinyagov, S.Lipatov kabi xorijiy olimlar tomonidan ilgari surilgan. 

Mamlakatimizda milliy iqtisodiy salohiyatni rivojlantirish va bu jarayonda raqamli 

iqtisodiyotning o‘rnini yuksaltirish, raqamli tеxnologiyalarni qo‘llash orqali iqtisodiy 

tuzilmalar faoliyatini  takomillashtirish borasida ilmiy tadqiqotlar S.Gulyamov, R.Ayupov, 

O.Abdullayev, G.Baltabayeva, N.Jumanov, S.Jumaеva, O.Umarov kabi olimlar tomonidan olib 

borilgan va bu borada ilmiy jarayonlar rivojlantirilmoqda.  

Muhokama va natijalar. Mamlakatimizda iqtisodiy salohiyatni  rivojlantirish borasida 

to‘planib kelgan tajribalar, ularni tahlil etish va umumlashtirish asosida, mamlakatni ijtimoiy-

iqtisodiy rivojlantirish istiqbollarini kadrlar tayyorlash tizimini takomillashtirish, ularni 

raqamli iqtisodiyot bilan bog‘liq bo‘lgan eng zamonaviy bilimlarga ega bo‘lishi va shu asnoda 

iqtisodiyot tizimlarni  yanada rivojlantirish muhim maqsadlardan biridir. Shu bois, xizmatlar 

bozorida iqtisodiy munosabatlarni takomillashtirishning ustuvor yo‘nalishlarini belgilash, 

iqtisodiy tizimdagi mavjud muassasalarining hozirgi holati va ulardagi mavjud muammolar, 

raqamli iqtisodiyotning mazmuni va uni tashkil etishdagi o‘zgarishlarni e’tiborga olish zarur. 

Mamlakatimizda raqamli iqtisodiyotni rivojlantirish va uni iqtisodiyot tarmoqlariga 

keng joriy etishda yoshlarning har tomonlama zamonaviy iqtisodiy bilimlarga, xorijiy tillarni 

bilish darajasini takomilashtirish har tomonlama shart-sharoitlar yaratilib berilayotganligi 

bilan chambarchas bog‘liqdir. “Yosh avlodning har tomonlama barkamol rivojlanishi va 

tarbiyalanishiga sharoit yaratish O‘zbekiston mustaqilligining dastlabki yillaridan boshlab 

yoshlarning manfaatlariga oid davlat siyosatining ustuvor yo‘nalishi hisoblanadi. Zero, bu 

kelajakka yo‘naltirilgan sarmoya hisoblanadi”[1]. 

Mamlakatimizda  ta’lim  tizimida  amalga  oshirilayotgan  keng  ko‘lamli islohotlar  

samarasi  xorijiy  mutaxassislar  tomonidan  ham  e’tirof etilmoqda. Jumladan,  Seuldagi  

politexnika  kolleji  professori  Pak  Xvan O‘zbekistonning  ta’lim  sohasidagi  islohotlariga  

quyidagicha  baho bergan: “O‘zbekistonning kadrlar tayyorlash bo‘yicha milliy modeli jahon 

hamjamiyati  tomonidan  e’tirof  etildi  va  har  tomonlama  o‘rgansa arziydigan obyektga 

aylanmoqda. Bizningcha, dasturning umumiy g‘oyasi shundan iboratki,  u  yangi  asrda  

Respublikani  ijtimoiy-iqtisodiy rivojlantirishda sifatli bozorning asosiy omili bo‘ladi”[2]. 

Bugungi kunda ham O‘zbekiston hukumati tomonidan turli dasturlar qabul  qilish  orqali  

raqamli iqtisodiyotni me’riy va huquqiy  asoslarini takomillashtirish yuzasidan tegishli ishlar 

amalga oshirib kelinmoqda. Shunga  qaramasdan,  sohaga  oid  qabul  qilingan  me’yoriy  

huquqiy hujjatlarning  raqamli iqtisodiy yo‘nalishida joriy  etilayotgan yangi  yo‘nalishlarni  

to‘liq  qamrab  olmaganligi, ushbu  sohada  axborot texnologiyalarida dasturlash xizmatlari  

xodimlarining  yetarli  emasligi,  raqamli iqtisodiyot boshqaruvi faoliyatining  huquqiy  jihatdan  

to‘liq  ta’minlanmaganligi  qator muammolarni  keltirib  chiqarmoqda. 

Mamlakatimizda iqtisodiyot tarmoqlariga raqamli iqtisodiyotni joriy etishda va tizimni 

innovatsion rivojlantirishda, avvalambor, mavjud ijtimoiy-iqtisodiy salohiyatni oshirishdagi 

o‘rnini yuksaltirish yuzasidan qayta ko‘rib chiqish maqsadga muvofiq. Ularni faqatgina 

iqtisodiyot tarmoqlarida emas, balki barcha ijtimoiy va madaniy tarmoqlarni ham 

rivojlantirishga oid bo‘lgan ilmiy g‘oyalarni  ishlab chiqish,  real hayotga yangi mahsulotlar, 

texnika va texnologiyalar barpo etuvchi muassasalar sifatida  rivojlantirish, iqtisodiy sohada  

ilm-fan bilan shug‘ullanuvchi olimlarning har tomonlama rag‘batlantirish, ularning mehnat 

natijalarini keng xalq xo‘jaligiga keng joriy etish borasida chora-tadbirlarni amalga oshirish 

lozim.   

Iqtisodiyot tarmoqlarida raqamli iqtisodiyotni joriy etish, innovatsiyalar va 

ishlanmalarning ko‘payishi jamiyat ijtimoiy-iqtisodiy salohiyatini oshiradi. Bunda raqamli 

iqtisodiyot bilan bog‘liq jarayonlar ishtirokchilari o‘z imkoniyatlarini ishga solib, iqtisodiy 

siyosat, islohotlar, moddiy ne’matlar ishlab chiqarishda o‘z salohiyati bilan qatnashishidir. 

“Bunda kishilar turli texnologik, innovatsion loyihalar, kashfiyotlar, ishlanmalar va dasturlar 

orqali taraqqiyot uchun zamin bo‘ladigan ishlanmalar yaratishi va uni hayotga tadbiq etishi 

muhim bo‘lib, bu orqali ular mamlakatimizning jahon siyosiy va iqtisodiy jarayonlarida o‘z 

o‘rniga ega bo‘lishiga ko‘maklashadi”[3]. 

Mamlakatimizni iqtisodiy rivojlanlantirishda yoshlar ichidan raqamli iqtisodiyotni 

rivojlantirishga oid bo‘lgan yangi g‘oyalar va texnologiyalar yaratishga qurbi yetadigan 

iqtidorlillarini tanlab olish, dolzarb ilmiy-texnika  muammolarni  yechishga  jalb  etishlari  

lozim. Bu jarayonlarni tashkil etishda oliygohlarda tajriba-texnik va konstruktorlik bo‘linmalar, 

texnoparklar, yuqori texnologik asosda ishlaydigan zamonaviy laboratoriyalar tashkil etish 

maqsadga muvofiq. Bu jarayonda iqtidorli talabalarning nafaqat ilmiy salohiyati, balki ularning 

yangi g‘oyalar va innovatsiyalarga ko‘niklmalari va moyilligi oshadi. 

Iqtisodiyot tarmoqlarida raqamli texnologiyalarni joriy etish uchun yoshlar va 

zamonaviy kadrlarda yangicha innovatsion tafakurni shakllantirish, zamonaviy fikrlash tarzini 

oshirish, texnologik g‘oyalarni shakllantirish lozim. “Bugungi jamiyatni rivojlantirish uchun 

voqelikka yangicha rakursdan turib qarash, yangicha, ya’ni innovatsion yondashuv lozim 

bo‘ladi. Bu yangicha metodologiya, yangicha texnologiya, xullas innovatsion yondashuvdir. 

Innovatsion, ya’ni yangilikka asoslangan texnologiyalar, yangicha boshqaruv jarayonlarini joriy 

etish uchun yangicha tafakkurga tayanish lozim”[4]. 

Iqtisodiy rivojlanishda raqamli texnologiyalarni joriy etishda ilmiy-tadqiqot  faoliyatni 

moliyalashtirish  jarayonlarida  xususiy  sektorning ishtirok  etishi ham iqtisodiy 

muassasalarda innovatsiyalarni rivojlantirishga zarur sharoit yaratadi. Bu jarayonda xususiy 

sektor yoki investorlarga ham  imtiyozlar  tizimi  belgilanishi  ushbu sohani rivojlanishi va 

takomillashishiga turtki beradi.  Raqamli iqtisodiyotni rivojlantirish va sohalarni innovatsion 

salohiyatni oshirishda milliy va  hududiy  rivojlanish  dasturlarini  ishlab  chiqish ijtimoiy-

iqtisodiy rivojlanishda muhim ahamiyat kasb etadi. 

Raqamli iqtisodiyotni rivojlantirish borasida ilmiy izlanishlarni olib borishda yangicha 

tizimni yaratilishi olimlarning iqtidorli  yoshlarning ilmiy  loyihalarga  rahbarlik  qilish,  aniq  

amaliy  natijalar  olish  imkoniyatiga  ega bo‘lishi fan va ishlab chiqarish o‘rtasida  bog‘liqlikni 

mustahkamlamoqda. O‘zbekiston Respublikasi Prezidentining «Iqtisodiyot tarmoqlari va 

sohalariga innovatsiyalarni joriy etish mexanizmlarini takomillashtirish bo‘yicha qo‘shimcha 

chora-tadbirlar to‘g‘risida»gi qarori qabul qilindi. Mazkur qarorga muvofiq, oliy ta’lim 

muassasalari tuzilmasida innovatsion jamg‘armalar va ilmiy-innovatsion ishlanmalarni 

tijoratlashtirish bo‘yicha bo‘linmalar tashkil etildi.  

Ilmiy-innovatsion ishlanmalarni tijoratlashtirish bo‘yicha bo‘linmalari oldiga quyidagi 

maqsadlar qo‘yilgan: 

• bozorni tizimli ravishda tahlil qilish va innovatsion mahsulot (ish, xizmat)larga 

bo‘lgan talabni o‘rganish, o‘zini qoplash muddatini, rentabellik va innovatsion mahsulotlarni 

tijoratlashtirish bilan bog‘liq xatarlarni baholash; 

• yuqori tijorat salohiyatiga ega va amalga oshirishga tayyor bo‘lgan, o‘zlashtirish 

uchun istiqbolli loyihalarni tanlab olish; 

• innovatsion loyihalarni amalga oshirish uchun investorlar, sheriklar va boshqa 

manfaatdor shaxslarni jalb qilish; 

• yangi texnologiyalarni joriy qilish va innovatsion mahsulotlarni ishlab chiqarish 

maqsadida sanoat korxonalari bilan o‘zaro hamkorlik qilish [5]. 

Raqamli iqtisodiyotning keng qamrovli asoslarda rivojlanishi  mamlakatimizning jadal 

ijtimoiy-iqtisodiy taraqqiyotini ta’minlashning garovidir. Unga erishishda xizmatlari 

bozoridagi iqtisodiy munosabatlarni takomillashtirish asosida iqtsodiy muassasalarining 

samarali faoliyatini ta’minlash muhim ahamiyat kasb etadi. Chunki, iqtisodiyotda ishlab 

chiqarish omillaridan oqilona foydalanish yuqori o‘sish sur’atlariga erishishning yetakchi omili 

bo‘lib hisoblanadi. Shuni alohida ta’kidlash joizki, raqamli iqtisodiyot sohasining milliy 

iqtisodiyotda tutgan o‘rni uning rivojlanish ko‘lamlariga mos holda o‘zgarib boradi. Xususan 

P.Drakerning  fikricha, hozirgi davrda «bilimlar kapital va ishchi kuchini chetga surib, ishlab 

chiqarishning yetakchi omiliga aylanmoqda»[6]. 

Demak, iqtisodiy rivojlanishda raqamli texnologiyalarni joriy etishda inson resurslarini 

takomillashtirish, ilm-fan va ma’naviyatni yuqori bosqichlarga ko‘tarish muhim ahamiyatga ega 

bo‘lib bormoqda. “Mustaqil milliy ijtimoiy taraqqiyot yangi sifatiy bosqichga o‘sib o‘tishini 

ta’minlashda moddiy va ma’naviy ishlab chiqarish jarayonlarini dialektik tarzda 

uyg‘unlashtirishning yana bir usulini innovatsiyalarni iqtisodiyot va ma’naviyat sohasiga joriy 

etish asosida ularni uyg‘un tarzda rivojlantirishni yo‘lga qo‘yish tashkil etadi. Bu usul 

yoshlarning mehnat faoliyatini iqtisodiyot va ma’naviyat bilan uyg‘un tarzda tashkil etish 

asosida rivojlantirishning dialektik xususiyatlarini o‘zida ifodalagan vositalar orqali ish 

yuritadi”[7].  

Jamiyatda iqtisodiy sohani rivojlantirishda raqamli texnologiyalarni qo‘llash 

mexanizmlarini izchil tarzda va mukammal ravishda ishlab chiqish, bu jarayonda iqtisodiy 

salohiyat, hududlar iqtisodiy vaziyatini muhim ahamiyat kasb etadi. Chunki, raqamli 

iqtisodiyotni jamiyat iqtisodiy sohasining har bir tizimiga, har bir infratuzilmasiga kirib 

borishini ta'minlash muhim jarayondir. Hozirgi kunda jamiyatda raqamli iqtisodiyotni 

jamiyatdagi barcha tizimlarga joriy etish borasida hali ko‘p ishlar olib borilishi lozim.  

Masalan, birgina 2021 yilni olib qaraydigan bo‘lsak, mamlakatimiz yalpi ichki 

mahsulotida raqamli iqtisodiyotning ulushi 1,6 foizni tashkil etgan. Bu ko‘rsatkich AQShda 9,3, 

Hindistonda 8, Xitoyda 3,8 foizni tashkil etgan. Jahon bankining «GovTech Maturity 

Index 2022» guruhining rеytingiga mamlakatimiz raqamli transformatsiya bo‘yicha 43-o‘rinni 

egalladi. Shu nuqtai nazardan olib qaraganda mamlakatimizda raqamli iqtisodiyotni xalqaro 

darajalarda rivojlantirish uchun qo‘shimcha chora-tadbirlar olib borilishi lozim.    

Xulosa. Xulosa qilib aytganda shuni alohida ta’kidlash joizki, iqtisodiyot sohasida 

raqamli texnologiyalarni rivojlantirish, uni tashkil etish jarayonining huquqiy, ijtimoiy va 

moddiy jihatdan yetarli darajada tashkil etilishi muhim hisoblanadi. Shu nuqtai nazardan bu 

jarayonni amalga oshirishda quyidagi muammolarni hal etishni talab qiladi: 

- iqtisodiyot tarmoqlarida raqamli iqtisodiyotga o‘tishni takomillashtirishda kadrlar 

salohiyati, ularning maqomi, moddiy manfaatdorligini oshirish; 

- raqamli iqtisodiyot ishtirokchilarini tayyorlash tizimi samaradorligini oshirish asosida 

yangi innovatsion texnologiyalarning o‘quv jarayoniga tatbiq etilishini ta’minlash; 

- iqtisodiyot tarmoqlari moddiy-texnik  bazasini hozirgi zamon talablariga javob 

beradigan darajaga olib chiqishni ta’minlash; 

- iqtisodiyot tarmoqlarini to‘liq axborot bilan ta’minlashni qo‘llab- quvvatlash va 

axborotlar bilan ta’minlash texnologiyalarini amaliyotda qo‘llash va ulardan to‘liq foydalanish. 

